
Astudiaeth Achos Asesu a Chymhwystra

Nathan a Gwen Davies – Rhan 1

Adnodd dysgu a datblygu ar gyfer gweithwyr gofal 
a chymorth uniongyrchol ar Ddeddf Gwasanaethau 
Cymdeithasol a Llesiant (Cymru) 2014




Astudiaeth Achos Plant: Nathan a Gwen Davies (Rhan 1)

Mae'r astudiaeth achos hon yn cefnogi ymarferwyr i asesu a phenderfynu ar gymhwysedd fel rhan o'u dyletswyddau ehangach dan Ddeddf 2014. Yn y tymor hwy, bydd Llywodraeth Cymru yn cefnogi ADSS Cymru i ddatblygu un offeryn asesu, yn unol â System Gwybodaeth Gofal Gymunedol Cymru (WCCIS).Fe'i cynlluniwyd i'w ddefnyddio mewn unrhyw un o'r lleoliadau canlynol:

· I annog myfyrio unigol

· Sesiynau goruchwylio

· Sesiynau cefnogi cyfoedion

· Cyfarfodydd dysgu ar gyfer ymarfer

· Cyfarfodydd tîm

· Digwyddiadau hyfforddi a dysgu ffurfiol


I wneud y defnydd gorau o'r astudiaeth hon, cymerwch yr amser i ystyried y tri phwynt 'oedi a myfyrio' sy'n ymddangos yn y ddogfen.


I weld mwy o enghreifftiau o astudiaethau achos, cliciwch yma. I gael hyd i’r offeryn asesu a chymhwysedd cenedlaethol, cliciwch yma.


Cyn i chi ddechrau…
Dyma air i’ch atgoffa am y 4 amod o ran cymhwysedd:
i. Anghenion sy'n deillio o amgylchiadau'r person oherwydd - afiechyd corfforol neu feddyliol; oedran; anabledd; dibyniaeth ar alcohol neu gyffuriau neu amgylchiadau tebyg.

ii. Anghenion yn gysylltiedig â chanlyniadau a ddisgrifir yn y rheoliadau - hunan-ofal a threfniadau domestig; cyfathrebu; amddiffyn rhag camdriniaeth neu esgeulustod; cymryd rhan mewn gwaith, addysg, dysgu neu mewn gweithgareddau hamdden; perthnasoedd teuluol neu bersonol; ymwneud â pherthnasoedd cymdeithasol a'r gymuned; cyfrifoldebau gofalu sydd gan blentyn.

3. Nid yw person yn gallu bodloni eu hanghenion naill ai drostynt eu hunain, neu gyda gofal a chymorth gan eraill, neu drwy gymorth gan y gymuned.

4. Nid yw person yn gallu cyflawni un neu ragor o'u canlyniadau, oni bai bod yr awdurdod lleol yn darparu neu'n trefnu cynllun gofal a chymorth, neu'n darparu taliadau uniongyrchol i'r person i drefnu eu gofal a'u cefnogaeth eu hunain.

PWYSIG

Bydd llwybrau unigolyn i ofal a chymorth yn cael eu pennu gan drefniadau eich Awdurdod Lleol. Mae'r astudiaethau achos hyn yn cynorthwyo ymarferwyr i fynd ati'n gyson i gyflawni eu dyletswyddau i asesu a phenderfynu ar gymhwysedd fel rhan o'u dyletswyddau ehangach dan Ddeddf 2014. Maent yn rhan o'r offeryn asesu a chymhwysedd cenedlaethol.


Mae penderfynu ynghylch cymhwysedd person yn rhywbeth sydd ar wahân i unrhyw asesiad ariannol y mae'n ofynnol i'r awdurdod lleol ei wneud ynghylch unrhyw gyfraniad posibl gan oedolyn am gost y gofal a'r cymorth a ddarperir. Mae'r Ddeddf yn atal awdurdodau lleol rhag codi tâl ar blentyn am y gofal a'r gefnogaeth y maent yn eu derbyn, neu am gymorth a roddir i blentyn sy'n ofalwr.
Rhaid i'r person deimlo ei fod yn bartner cyfartal yn ei berthynas â gweithwyr proffesiynol a gall wahodd rhywun o'i ddewis i'w gefnogi i gymryd rhan lawn a mynegi ei farn, ei ddymuniadau a'i deimladau. Gall ffrindiau, teulu neu rwydwaith cymorth ehangach ddarparu'r cymorth hwn. Mae Rhan 10 Cod Ymarfer (Eiriolaeth) Deddf Gwasanaethau Cymdeithasol a Lles (Cymru) 2014 yn pennu'r amgylchiadau y bydd rhaid i awdurdod lleol drefnu eiriolwr proffesiynol annibynnol i gynorthwyo'r person hwnnw.

Astudiaeth Achos Plant: Nathan a Gwen Davies

	Rhan Un

1 Mawrth 2017

Mae Gwen Davies yn cysylltu â Gwasanaeth Gwybodaeth, Cyngor a Chynhorthwy’r Awdurdod Lleol.

“Dw i’n eich ffonio chi i gael mwy o wybodaeth am CAMHS yn yr ardal. Rydyn ni wedi symud yma’n ddiweddar ac mae fy mab, Nathan, wedi defnyddio’r gwasanaeth o’r blaen ble’r oedden ni’n arfer byw. Allwch chi roi’r manylion cyswllt i fi os gwelwch yn dda?”

Nid yw Mrs Davies yn rhoi unrhyw wybodaeth bellach ar y cam yma ac mae’n dweud ei bod hi angen gwybodaeth, dyna i gyd. Rhoddir y rhif ffôn cyswllt ar gyfer CAMHS iddi, ynghyd â manylion y Gwasanaeth Gwybodaeth i Deuluoedd, fel ei bod yn gallu cael gwybodaeth am wasanaethau eraill yn yr ardal.

16 Mawrth 2017

Mae Gwen Davies yn ymweld â Gwasanaeth Gwybodaeth, Cyngor a Chynhorthwy’r Awdurdod Lleol.

“Ffonies i chi bythefnos yn ôl i gael gwybodaeth ar y CAHMS. Heddiw, ges i lythyr ganddyn nhw yn dweud bod rhestr aros o 12 mis. Mae ymddygiad fy mab yn gwaethygu. Mae’n dechrau mynd yn ymosodol tuag ata’ i a Charlie, a dw i’n dechrau teimlo fel nad ydw i’n gallu ymdopi mwyach.  Oes yna unrhyw un allai fy helpu i?”.



Medi 2017

Rheswm dros ymyrryd:

Hunan-gyfeiriad am gymorth i reoli anghenion ymddygiad ei mab

Data Craidd Gofynnol Cenedlaethol wedi’i gwblhau gan gynnwys y canlynol:

1. Ystyried gallu meddyliol, trefniadau Diogelu Rhag Colli Rhyddid ac eiriolaeth

2. Materion diogelu

3. Cynnig y Gymraeg yn weithgar

Cymraeg yw iaith gyntaf Gwen a dylid cynnal unrhyw drafodaethau, asesiadau a chyfarfodydd trwy gyfrwng y Gymraeg. Dylai unrhyw wybodaeth ysgrifenedig a chopïau o asesiadau fod yn y Gymraeg hefyd.

1. Munud i feddwl

Cyn edrych ar Asesu Anghenion, sut fyddech chi’n adnabod ‘beth sy’n bwysig’ i’r unigolyn yn y sefyllfa hon? 

Beth sy’n helpu’r unigolyn a beth sy’n atal yr unigolyn rhag cyflawni’r canlyniadau llesiant?

Asesu anghenion

“Beth sy’n bwysig” i Gwen?

1. Amgylchiadau personol:

Mae Gwen wedi symud i’r ardal yn ddiweddar gyda’i dau o blant. Mae Nathan yn 11 a’i merch, Charlie, yn 17.

Er bod ganddi rwydwaith deuluol, maen nhw’n byw mewn rhan arall o Gymru. Mae Gwen a’i phlant yn byw mewn tŷ maen nhw’n ei rentu’n breifat. Yn flaenorol, roedd Gwen yn mwynhau mynd i ddosbarthiadau cadw’n heini, roedd ganddi swydd ran amser mewn siop leol a grŵp bach o ffrindiau. Ond, ers iddi symud, nid ydyw wedi llwyddo i sefydlu rhwydwaith cymdeithasol newydd ac mae’n ddi-waith ar hyn o bryd.

Mae Nathan wedi’i gofrestru yn yr Ysgol Gynradd Cyfrwng Cymraeg leol, Ysgol Gymraeg Dewi Sant. Nid yw Nathan yn hoffi mynd i’r ysgol, a gall fod yn anodd ei ysgogi yn y bore. Ond, unwaith mae’n cyrraedd yr ysgol mae’n iawn. Nid yw Gwen wedi cael unrhyw adroddiadau gan yr ysgol i ddweud bod Nathan yn ymosodol neu’n camymddwyn. 

“Pan mae’n dod adref o’r ysgol, mae’n stori wahanol. Mae’n dweud wrtha i ei fod yn bihafio drwy’r dydd yn yr ysgol, felly nid yw’n gallu cadw pethau i mewn mwy wedi iddo gyrraedd adre.” 

Dywedodd Gwen ei bod yn ei chael yn anodd ymdopi gyda Nathan a’i bod yn poeni sut mae ei ymddygiad ymosodol yn effeithio ar Charlie a hi’i hun. Mae’n gweiddi arnyn nhw ac yn taflu pethau o amgylch y tŷ. 

“Hyd yn hyn, ‘dyw e’ ddim wedi bwrw’r un ohonon ni’n fwriadol, ond rwy’n poeni, os bydd ei ymddygiad yn parhau i waethygu, y bydd yn taro allan. Mae Charlie yn helpu, ond ‘dyw Nathan ddim yn hapus pan fydd Charlie’n dweud wrtho beth i wneud.”

Cafodd Gwen ddiagnosis o Ffibromyalgia. Gall hyn effeithio ar lefelau egni Gwen, ac weithiau mae’n anodd iddi ddeffro yn y bore. Ar y diwrnodau hynny, mae Charlie’n helpu Nathan i baratoi ar gyfer yr ysgol yn y bore.

“Dw i ddim yn gwybod sut fuaswn i’n ymdopi heb Charlie, mae’n werth y byd.”

Mae Nathan wedi dweud wrth Gwen ei fod eisiau help, fel y cafodd gan Pete, y gweithiwr CAMHS oedd yn gweithio gyda Nathan cyn i’r teulu symud.

Mewnbwn gan weithwyr proffesiynol eraill?

Ar wahân i ysgol Nathan, nid oes unrhyw fewnbwn gan weithwyr proffesiynol eraill ar hyn o bryd. Ceisiodd Gwen gymorth gan CAMHS, ond dywedwyd wrthi fod rhestr aros o 12 mis. Cadarnhaodd Gwen Davies nad oedd unrhyw fewnbwn gan y Gwasanaethau Cymdeithasol yn ardal cartref blaenorol y teulu.

2.Canlyniadau personol:


	Canlyniadau Gwen i Nathan
	Canlyniadau llesiant cenedlaethol

	· Dw i am i Nathan gael yr help sydd ei angen arno.
	· Rwy’n cael y gofal a’r cymorth cywir cyn gynted â phosibl

· Rwy’n gwybod ac yn deall pa ofal, cymorth a chyfleoedd sydd ar gael ac yn eu defnyddio er mwyn helpu.


3.Cryfderau:

· Mae Gwen yn cydnabod ei bod yn cael anawsterau ac yn gofyn am gymorth.

· Mae Charlie’n cefnogi ei mam wrth ofalu am Nathan.

· Mae’n ymddangos bod Nathan wedi setlo yn yr ysgol, ac nid yw Gwen wedi cael unrhyw adroddiadau gan yr ysgol am ei ymddygiad.

· Mae’n amlwg fod Gwen yn caru Nathan.

4. Rhwystrau:

· Mae’r teulu’n newydd i’r ardal, felly mae yna ddiffyg gwybodaeth ynghylch y cymorth sydd ar gael i roi sylw i ymddygiad Nathan.

· Mae llesiant corfforol Gwen yn amrywio o ganlyniad i’w salwch, felly efallai nad yw’n ddigon cryf i ddiwallu anghenion Nathan heb gymorth.

· Mae Nathan a’i deulu wedi’u hynysu’n gymdeithasol, heb unrhyw rwydweithiau cymorth lleol.

5.Risgiau 

· Mae unrhyw gynnydd a wnaeth Nathan gyda CAMHS yn ei gartref blaenorol mewn perygl, oherwydd ni chafwyd symudiad diasiad at CAMHS yn ardal ei gartref newydd.

· Gallai Nathan frifo’i fam neu ei chwaer petai ei natur ymosodol yn gwaethygu.

2. Munud i feddwl

Cyn edrych ar Ddadansoddiad yr Aseswr, meddyliwch pa wasanaethau awdurdod lleol, anstatudol eraill fyddai’n helpu’r unigolyn i gyflawni eu canlyniadau llesiant? 

Sut fyddech chi’n eu helpu i gyflawni eu canlyniadau llesiant?

Dadansoddiad yr aseswr

Trosolwg

Yn ddiweddar, mae Gwen Davies a’i theulu wedi symud i’r ardal o ran arall o Gymru. Nid oes unrhyw rwydweithiau cymorth ganddynt na theulu yn yr ardal. Mae Gwen wedi cael diagnosis o ffibromyalgia ac yn cymryd meddyginiaeth a bresgreibiwyd iddi gan ei Meddyg Teulu. Pan fydd ei chyflwr yn gwaethygu, gall effeithio ar allu Gwen i ddarparu ar gyfer anghenion gofal sylfaenol Nathan.

Y prif reswm y mae Gwen wedi cysylltu â’r Awdurdod Lleol yw i ofyn am gymorth i roi sylw i ymddygiad ei mab. Dywedir bod Nathan wedi bod yn cael cymorth gan CAMHS yn ardal cartref blaenorol y teulu. Cysylltodd Gwen â’r CAMHS lleol ond dywedwyd wrthi fod rhestr aros o 12 mis. Mae’n credu bod ymddygiad Nathan yn gwaethygu, a bod angen cymorth mwy amserol.

Dywed Gwen fod Nathan wedi setlo i mewn i’r ysgol yn dda a bod ei ymddygiad ymosodol yn ymddangos fel petai wedi’i gyfyngu at amgylchedd y cartref.

O’r wybodaeth a gasglwyd, mae anghenion Nathan fel y disgrifir gan ei fam yn gallu cael eu diwallu trwy ddarparu gwasanaethau ataliol, fel y nodir o fewn amcanion teuluoedd yn gyntaf:

· Mae plant, pobl ifanc a theuluoedd yn ddiogel ac yn mwynhau iechyd a lles.

· Mae teuluoedd yn hyderus, yn meithrin ac yn wydn.

Wedi rhoi gwybodaeth i Gwen Davies ar Wasanaeth Teuluoedd yn Gyntaf, cytunodd Mrs. Davies ei bod yn hyderus i hunangyfeirio, er mwyn derbyn cymorth gyda’r rhianta, a chymorth i gael mynediad at grwpiau/gwasanaethau cymunedol a allai fod o fudd i’r teulu.

Adnabod anghenion a phenderfynu ar gymhwystra 

Mae’r dadansoddiad canlynol yn nodi os yw Nathan yn bodloni’r meini prawf cymhwystra ar gyfer gofal a chymorth gan yr awdurdod lleol. Mae’r pedwar pwynt a restrir dan bob angen yn dilyn y pedwar cam ar gyfer penderfynu ar gymhwystra, fel y nodir yn y rheoliadau.

1. Er mwyn cefnogi llesiant Nathan, mae angen i Nathan a’i deulu dderbyn y math cywir o ymyrraeth, cyn gynted ag sy’n bosibl.

i. Nid yw angen Nathan am ymyrraeth yn codi o salwch corfforol ei fam.

ii. Gallai ymddygiad Nathan effeithio ar ei berthynas gyda’i fam a’i chwaer, heb ymyrraeth.

iii. Cyfyngedig yw’r gefnogaeth sydd gan Nathan a’i deulu o fewn y gymuned, ac nid oes ganddynt deulu yn yr ardal leol. Serch hynny, mae Gwen wedi rhoi ei chaniatâd ar gyfer atgyfeiriad i Teuluoedd yn Gyntaf, i alluogi Nathan a’i deulu i dderbyn cymorth gan wasanaethau o fewn y gymuned.

iv. Gellir cefnogi Gwen i gyflawni ei chanlyniad personol i Nathan dderbyn yr help y mae ei angen heb fod angen cynllun gofal a ghymorth, trwy ddarparu gwasanaethau ymyrryd yn gynnar.

Nid yw’r angen hwn yn gymwys i gael cynllun gofal a chymorth gan yr awdurdod lleol. Bydd y Gwasanaeth Gwybodaeth, Cyngor a Chynhorthwy’n atgyfeirio at Teuluoedd yn Gyntaf, gyda chaniatâd Gwen. Cyfrifoldeb y gwasanaeth Teuluoedd yn Gyntaf fydd cydlynu ymyrraeth gynnar, amlasiantaeth, i roi sylw i’r angen hwn.
3. Munud i feddwl

1. Sut mae’r canlyniadau llesiant yn cyfateb i’r rhai yr ydych chi wedi’u nodi?

2. A yw’r penderfyniad ar gymhwystra a roddwyd yn yr astudiaeth achos yn cyd-fynd â’ch barn chi ar yr achos?

3. Beth ydych chi wedi’i ddysgu am nodi canlyniadau llesiant a chymhwyso’r meini prawf cymhwystra? Beth efallai y byddech chi’n ei wneud yn wahanol oherwydd yr astudiaeth achos hon?

#DeallyDdeddf

